
Сучасныя падыходы навучання патрабуюць ад настаўніка выкарыстання эфектыўных метадаў, прыёмаў і формаў на сваіх уроках, паколькі ад майстэрства настаўніка залежыць узровень засваення вучнямі вучэбных прадметаў. 
Часта можна пачуць “Вам гэта спатрэбіцца ў жыцці…”, “З гэтым можна сустрэцца на практыцы”. Для многіх школьнікаў установа адукацыі – месца, дзе чалавек набірае аб’ём карыснай інфармацыі, якую неабходна нейкім чынам “закансерваваць” на будучыню. У выніку запатрабаванасць засвоенай інфармацыі аказваецца вельмі нізкай, а неабходныя, жыццёва важныя ўменні застаюцца незапатрабаванымі. Стандартная сітуацыя, калі пасрэдны вучань становіцца больш паспяховым у жыцці, чым яго аднакласнік-выдатнік, які старанна вывучаў законы і правілы. Адказ просты: першы змог прымяніць свае веды на практыцы, выкарыстаць свой творчы патэнцыял, адсеяць непатрэбную састарэлую тэарэтычную інфармацыю.
Кампетэнтнасны падыход з’яўляецца адлюстраваннем запатрабаванасці грамадства ў падрыхтоўцы людзей, якія ўмеюць паспяхова прымяніць свае веды на практыцы. Кампетэнтнасны падыход прадугледжвае не засваенне вучнем адасобленых ведаў і ўменняў, а авалоданне імі ў комплексе. Задача школы – сфарміраваць такі ўзровень кампетэнтнасці вучняў, які дазволіў бы вырашаць праблемы ў розных сферах дзейнасці ў канкрэтных сітуацыях. І гэта ў першую чаргу залежыць ад таго, хто будзе фарміраваць такія кампетэнцыі.
Сярод методык і прыёмаў, якія дазваляюць ажыццявіць кампетэнтнасны падыход на вучэбных занятках, можна назваць: тэхналогія крытычнага мыслення, праектна-даследчы метад, стратэгія актыўнай ацэнкі, арганізацыя разнастайных форм дыялогу і дыскусій, праблемны і інтэрактыўны метады навучання. Усе яны, па сутнасці, зводзяцца да аднаго – пошуку такіх форм арганізацыі заняткаў, у якіх вучань змог бы максімальна праявіць свае здольнасці, авалодаць адпаведнымі кампетэнцыямі ва ўмовах самастойнай працы.
Арганізацыя адукацыйнага працэсу на аснове кампетэнтнаснага падыходу патрабуе ад настаўніка стварэння на вучэбных занятках адпаведных сітуацый, выкарыстання практыка-арыентаваных заданняў. Такія заданні садзейнічаюць актывізацыі пазнавальнай дзейнасці, выпрацоўцы ўменняў і навыкаў, якія можна прымяняць у канкрэтных жыццёвых абставінах.

Асаблівае месца пры падрыхтоўцы ўрокаў мовы і літаратуры адводзіцца падбору заданняў. Заданні павінны быць праблемнага і пошукавага характару, павінны прадугледжваць неабходнасць комплекснага прымянення ведаў і ўменняў вучняў, павінны стымуляваць засваенне вучнямі новых спосабаў мыслядзейнасці, г. зн. павінны быць – кампетэнтнасна арыентаванымі.
КАМПЕТЭНТНАСНА АРЫЕНТАВАНЫЯ ЗАДАННІ 
ПА БЕЛАРУСКАЙ МОВЕ
ЛЕКСІЧНАЯ ТЭМА – “ХЛЕБ”
1. Прачытайце тэкст. Вызначце, пра якія злакавыя расліны ідзе гаворка ў тэксце. Устаўце патрэбныя словы.
Даспела збажына. Шчыльнай сцяной, у рост дарослага чалавека, стаіць ............... Сама назва гэтай расліны пра сябе гаворыць: .................. – жыццё. Блізкія словы.

...................... – тая крыху ніжэйшая. І ..........., і ............... галоўным чынам на хлеб ідуць. З жытняй мукі чорны хлеб пякуць. З пшанічнай – белы.

А вунь .................... Ростам ён яшчэ ніжэйшы за пшаніцу. І колас у яго не тугі, а развесісты. Затое вусы–асцюкі – ух, якія калючыя! З ................ геркулес робяць. А каша з геркулесу і смачная, і карысная. Хто есць яе, той расце, як кажуць, не па днях, а па гадзінах, і сілы хутка набіраецца (А. Вольскі).

2. Уявіце, што вы праязджаеце каля поля. Пазнайце па апісанні расліны.
1)

 (Жыта)
2)

 (Авёс)
3)

 (Пшаніца)
3. Да вас прыехалі госці з Францыі і заўважылі, што беларусы ў сваім маўленні “акаюць”. Вы ім тлумачыце гэтую арфаэпічную асаблівасць беларускай мовы і прыводзіце для доказу словы Рыгора Барадуліна:

Пракрычаў арол з-пад неба:

- Беларусу акаць трэба.

Прывядзіце прыклады слоў з тэксту для доказнасці.

4. Аднакласнікі сустрэліся ў практыкаванні са словам “асцюкі”. Значэнне гэтага слова яны не ведаюць, папрасілі вас растлумачыць. Як вы ім дапаможаце?

Асцюк – доўгі тонкі вусік на канцах жыта, ячменя, пшаніцы.

5. Хлеб – усяму галава. Да тэмы хлеба часта звяртаюцца ў сваіх творах беларускія паэты. Прачытайце ўрывак з верша П. Панчанкі “Хлебныя словы”:

Адценне слоў – не глупства.

Ты ім не пагарджай.

Скарынка. Скіба. Луста.

Акраец. Каравай.

Суаднясіце словы з іх значэннямі. Патлумачце дома родным розніцу паміж значэннямі слоў “скарынка”, “скіба”, “луста”, “акраец”.

Скіба – луста (звычайна хлеба).
Луста – адрэзаны вялікі плоскі кавалак хлеба і пад.

Акраец – кавалак хлеба, адрэзаны ад непачатага краю.
Скарынка – цвёрды вонкавы слой хлеба, батона і пад.

6. Валоданне майстэрствам вуснага выказвання заўсёды цанілася ў грамадстве. Людзі, якія ім валодаюць, дасягаюць поспехаў у працы, удала будуюць кар’еру. Вызначце, да якога жанру адносяцца дадзеныя выслоўі. Падумайце, як можна выкарыстоўваць дадзеныя выслоўі для выпрацоўкі тэхнікі маўлення.

Пекар Пётр пёк пірог.

Твая маці і мая маці пяклі булкі ў адной хаце.

Саша па шашы, смокчучы сушку, шагам шпарка шпарыла.

Рабая курка клюе крупкі.

7. Успомніце, як называецца беларуская народная песня, з якой прыведзены ўрывак:

А дзяўчына жыта жала,

А дзяўчына жыта жала,

А дзяўчына жыта жала,

Ды на Яся паглядала.

Вазьміце інтэрв’ю адзін у аднаго, адказаўшы на пытанне: Ці магла б гэтая песня стаць своеасаблівай візітнай карткай Беларусі. Калі б мы аформілі інтэрв’ю пісьмова, то тэкст якога стылю ў вас павінен атрымацца?

8. Гульня “Чорная скрыня”. Адгадайце, які прадмет ляжыць у чорнай скрыні.

1. Сімвал дабрабыту, шчасця, дастатку.

2. На вяселлі бацькі маладога даюць яго жаніху і нявесце, гаворачы: “Даруем вас шчасцем і долею, хлебам і солею”.

3. У нашых продкаў існавала забарона выпраўляцца ў дарогу без яго, бо менавіта ён гарантаваў бяспеку.

Адказ: хлеб

9. Уявіце, што вы адкрываеце магазін “Хлебніца”, дзе абслугоўванне пакупнікоў вядзецца на беларускай мове. Перакладзіце на беларускую мову найменні хлеба-булачных вырабаў. Правільна афармляйце на пісьме прыдаткі.

Хлеб диетический

Хлеб бородинский

Хлеб самородок с семечками

Лаваш гродненский

Батон лазурный

10. Прайдзіце квэст і атрымайце “10”.

Заданне 1. Зрабіце сінтаксічны разбор сказа А каша з геркулесу і смачная, і карысная.
Заданне 2. Выпішыце з тэксту словазлучэнне з відам сувязі кіраванне, адзначце галоўнае і залежнае словы.

Заданне 3. Выпішыце з тэксту слова, якое адпавядае схеме: прыстаўка, корань, суфікс, канчатак.

Заданне 4. Выпішыце з тэксту займеннікі, вызначце іх разрад.

Заданне 5. Пастаўце націскі ў словах вусы, кулінарыя, фартух, здаўна.

УВАГА! У якіх прафесіях вучні могуць прымяніць заданні па тэме “Хлеб”?

Журналіст

Перакладчык

Экскурсавод

Тэлевядучы

Радыёвядучы

Жняя

Камбайнёр

КАМПЕТЭНТНАСНА АРЫЕНТАВАНЫЯ ЗАДАННІ 
ПА БЕЛАРУСКАЙ ЛІТАРАТУРЫ
ТЭМА: ГРАМАДЗЯНСКАЯ ЛІРЫКА
1. Выразна прачытайце вершы, прысвечаныя роднаму краю.

Якуб Купала

Родныя вобразы

Вобразы мілыя роднага краю,
Смутак і радасць мая!
Што маё сэрца да вас парывае?
Чым так прыкованы я

К вам, мае ўзгорачкі роднага поля,
Рэчкі, курганы, лясы,
Поўныя смутку і жальбы нядолі,
Поўныя смутнай красы?

Толькі я лягу і вочы закрыю,
Бачу я вас прад сабой.
Ціха праходзіце вы, як жывыя,
Ззяючы мілай красой.

Чуецца гоман мне спелае нівы,
Ціхая жальба палёў,
Лесу высокага шум-гул шчаслівы,
Песня магутных дубоў...

Вобразы мілыя, вобразы смутныя,
Родныя вёскі і люд,
Песні цягучыя, песьні пакутныя!..
Бачу і чую вас тут.


Максім Танк

Ёсць у сусвеце планета Зямля
Ёсць у сусвеце планета Зямля.
Ёсць на Зямлі той краіна адна,
А ў той краіне – прыстанішча, дзе
Сэрца званчэйшыя песні вядзе.
Хоць, як і ўсюды, такія ж і там
Верасавішчы, пагоркі, лясы,
Маланкамі скрэмзаныя валуны,
Дажджамі аплаканыя курганы.
Хоць, як і ўсюды, такія ж...
Ды ўсё ж
Тут нешта і надзвычайнае ёсць.
I не разгаданае нікім
У гэтым прыстанішчы родным маім.
Нешта... аб чым толькі знае зямля
I ў калыханцы сваёй нам пяе,
Калі прыпадаем грудзьмі да яе.

2.  У гэтых вершах Якуб Колас і Максім Танк ствараюць яркія вобразы роднага краю, дзеляцца сваімі пачуццямі, выказваюць уласную грамадзянскую пазіцыю. Паспрабуйце і вы ваказаць свае пачуцці да роднага краю, працягнуўшы выраз: Беларусь для мяне – ...
2. Прыміце ўдзел у флэшмобе, прачытаўшы верш Якуба Коласа “Мой родны кут”:

Мой родны кут, як ты мне мілы!..
Забыць цябе не маю сілы!
Не раз, утомлены дарогай,
Жыццём вясны мае убогай,
К табе я ў думках залятаю
І там душою спачываю.
О, як бы я хацеў спачатку
Дарогу жыцця па парадку
Прайсці яшчэ раз, азірнуцца,
Сабраць з дарог каменні тыя,
Што губяць сілы маладыя, –
К вясне б маёй хацеў вярнуцца.
Флэшмоб – загадзя спланаваная масавая акцыя, у якой вялікая група людзей з’яўляецца ў грамадскім месцы, выконвае загадзя агавораныя дзеянні і затым разыходзіцца.

3. Складзіце экскурсійны маршрут па Беларусі, абапіраючыся на верш Уладзіміра Мазго “Адкрыццё”:

Нарэшце я таксама

Убачыў Мірскі замак,

Нясвіжскі, Навагрудскі...

А потым – пояс слуцкі.

Гляджу зачаравана:

Уся аперазана,

Нібыта паясамі,

Стагоддзяў галасамі

Любімая Айчына.
4. Праслухайце запісы песень “Мой родны кут”, “Родныя вобразы”. Запішыце гэтыя песні на лічбавыя носьбіты, прапануйце аднакласнікам прагаласаваць у хіт-парадзе, каб вызначыць, якая песня на словы беларускіх паэтаў больш падабаецца сучасным падлеткам.

Выконваючы заданне, вам неабходна было паспрабаваць сябе ў некалькіх прафесіях. Якая роля вам удалася найлепш?

5. Існуе праект, у якім аўтары трансфармавалі 10 класічных твораў беларускай літаратуры ў аблокі тэгаў.
У якасці тэгаў выкарыстоўваюцца так званыя ключавыя словы, набор якіх коратка характарызуе публікацыю.

З дапамогай гэтых слоў можна будзе адназначна вызначыць, пра што быў гэты артыкул. Але іх галоўная каштоўнасць не ў гэтым, а ў тым, што наведвальнік можа клікнуць па любым тэгу і ўбачыць спіс усіх артыкулаў на сайце, у якіх ён сустракаўся. Па сутнасці, гэта магутны інструмент класіфікацыі інфармацыі.

Для ўзору прапануем воблака тэгаў да зборніка М. Багдановіча “Вянок”.

Прапануем вам дапоўніць гэты спіс, склаўшы воблака тэгаў да верша Якуба Коласа “Родныя вобразы”. Якое слова сустракаецца часцей за ўсё? Якую сэнсавую ролю адыгрывае гэта слова ў вершы і ў жыцці?

З якімі парфесіямі былі звязаны заданні?
!!! Ці прыходзяць вашы дзеці да вас на ўрок, як у кафэ, або пагуляць у гульню “Марскі бой”? Прапаную пазнаёміцца з наступнымі артыкуламі:

1. Лойша, Т.В. Падагульняльны ўрок па раздзеле “За смугою стагоддзяў” (5 клас) / Т.В. Лойша //  Беларуская мова і літаратура. – №10. – 2018. – С. 3-8. (Літаратурнае кафэ).

2. Лойша, Т.В. Падагульненне вывучанага за год па беларускай літаратуры ў 5 класе / Т.В. Лойша // Беларуская мова і літаратура. – № 5. – 2020. – С. 6-9. (гульня “Марскі бой”).
Такім чынам, кампетэнтнасны падыход на ўроках беларускай мовы і літаратуры рэалізуецца праз разнастайнасць метадычных форм і прыёмаў, у прыватнасці і праз сістэму кампетэнтнасна арыентаваных заданняў, захаванне сістэматычнасці, пераемнасці і практычнай накіраванасці гэтай працы. Такая арганізацыя навучання вызначаецца высокім далучэннем вучняў у вучэбны працэс, выклікае цікавасць да прадмета, вучыць прымаць рашэнні ў розных жыццёвых сітуацыях, узаемадзейнічаць з навакольным асяродкам.
